
“Lurra arin bekizu. Heriotzaren arkeologia Nafarroan” erakusketan 55 aztarnategitako piezak ikusgai
Asteartea, 2007ko azaroaren 27.  Nafarroako Gobernuak, Kultura eta Turismo Departamentuaren bidez, “Lurra arin bekizu. Heriotzaren arkeologia Nafarroan” izeneko erakusketa antolatu du Nafarroako Museoan, 55 aztarnategitan aurkitutako piezekin. Erakusketa 2007ko azaroaren 28tik 2008ko apirilaren 30era bitarte egonen da irekita bisitetarako. 


Gaur eguerdian Kultura eta Turismo kontseilari Juan Ramón Corpas Mauleónek aurkeztu duen erakusketan, ikusgai daude Nafarroako arkeologiako hainbat objektu, inoiz erakutsi gabeak edo berriki aurkitutakoak. Nafarroan agertutako lehenbiziko hilobitik hasi eta Erdi Aroaren amaiera arteko aldia hartzen du, eta kronologikoki antolaturik dago, Historiaren kultur ziklo nagusien arabera; horrez gain, alderdi antropologikoei eta arkeologikoei buruzko atal bat du.


Gizakiak duela 100.000 urte baino gehiago jarri ziren bizitzen egungo Nafarroaren lurraldean, baina lehendabiziko giza aztarnak askoz berriagoak dira: Alkerdiko kobazuloko (Urdazubi) hagin bat da aurkitutako pieza zaharrena, eta 26.000 urte ditu, azken glaziazioen garaikoa baita. Lehenbiziko hilobia, berriz, K.a.  5.500. urtekoa da: Aizpea leizeko (Aribe) emakume txiki batena da, bere bizilekuan bertan egina, haitzezko paretaren ondoan harri meta baten azpian ehortzirik.


Populazioa sedentario bilakatzean, herrixka barruko ehorzketak ezartzen joan ziren eta nekropoliak sortu. Hilobiak lurrean zulatutako hobi zirkularrak ziren, banakakoak, bikoitzak edo, bakar batzuk, askotakoak. Horien lekuko antzinakoenak Los Cascajos (Los Arcos) eta Paternanbidea (Paternain), Espainiako mota honetako erregistro onena dira, antzinatasuna eta kopuruagatik. Halaber, erritualaren homogeneotasuna nabarmena da (jarrera fetala, gorpuen orientazioa edo ostilamendu motak), eta horrek frogatzen du Neolitikoan goiz samar jada irmoki errotutako ohiturak zeudela (K.a. 4000. urtearen inguruan). Garaiko kultur berrikuntzak azkar zabaldu izanak (nekazaritza, abeltzaintza, zeramika edo harri leundua) kanpotik etorritako taldeak ezarri zirela pentsarazi die arkeologoei. 


Neolitikoaren amaieran (K. a. 3.000. urtea), lurraldearen okupazio handienarekin batera, Iberiar Penintsulan eta Nafarroan taldekako ehorzketaren ohitura ezarri zen. Horrela sortu ziren monumentu megalitikoak eta hilobi-kobazuloak. Eraikuntza megalitiko zabalduena, trikuharria, zutik jarritako harritzar batzuekin eta estalki monolitikoarekin eraikitako panteoi bat zen. Erkidegoaren hilobia zen, eta gisa horretan ageri zen paisaian, menpean hartutako lurraldea adieraziz. Ohitura hori, Mendialdean hobeki dokumentaturik badago ere, Nafarroa osoan zabalduko zen, erdialdean eta Erriberan ere, azken urteotako aurkikuntzek erakutsi dutenez, Ziraukin, Mañerun, Vianan edo Bardean. Trikuharrietan ehortzitako pertsonek berekin zituzten bere ostilamenduak, baina hil zituzten gezi muturrak ere bai, baliabideen kontrola lortzeko borroken erakusgarri. 


K.a. lehen milurtekoaren hasieran (K.a. 1.000. urtetik K.a. 900. urtera bitarte) ehorzketarako ohitura berri bat, erraustea, Burdin Aroko jendearen ohiturak Pirinioez bestaldera iristeak ekarri zein populazio eta kultur berrikuntzaren isla da. Haiekin sortu ziren aurreneko herrixkak. Adibide ezagunenak: Alto de la Cruz Cortesen, Castejónen El Castillo, El Castejón Arguedasen edo Mendabiako El Castillar, eta haien ondoan nekropoliak edo “errauts-ontzien eremuak”; bertan, oro har, gorpua erraustu ondoren, errautsak zeramikazko ontzietan sartu eta horiek lurrean sartu ohi ziren. Hilerri horiek bide ematen dute jakiteko nola joan ziren sortzen erkidego horietan ezberdintasun sozialak, eta zenbait pertsona menperatzaile bilakatzen taldean. Hilobietan estatus hori islatzen saiatu ziren, ospea adierazten zuten objektuekin edo erritualak eginez, hileta oturuntza, adibidez.


Erroma iristeak ere beste antolaketa sozio-ekonomiko bat ekarri zuen, hilobien munduan ere isla izan zuena. Iturriek informazio oparoa ematen badute ere eta Nafarroan kokaleku ugari, hiri nahiz landa eremuetakoak, eduki arren, indusketa gutxi egin dira nekropolietan. Bi adibiderik onenak Ateabalsa eta Otegi (Aurizberri) dira, Iturissako mansioari lotutakoak, eta Santa Criz hiria (Eslaba). Bietan, errituala erraustea da oraindik, eta zeramikazko eta beirazko errauts-ontziak aurkitu dira. Santa Crizen, gainera, eraikuntza monumentalak agertu dira, mausoleo gisakoak. Idazkera latinoa eta haren harrizko euskarriak, hilarriak, erromatarren hilobi-ohituren zabalkundearen adibide argiena dira. 


Erromatarren inperioa erori ondoren, inbaditzaile germaniarren ekarpen kulturalak eragin handia izan zuen ehorzketaren inguruko ohituretan. Nekropolietan - Buzaga (Elortz), El Condestable eta Argarai (Iruña) edo Gomazin (Gares)- zeramika, armak eta mota askotako apaingarriak aurkitu dira, lur honetan bat egiten duten eragin desberdinen adierazgarri: frankoak, baskoiak, bisigodoak eta musulmanak. Hain zuzen, musulmanen etorrerak ere bere arrastoa utzi zuen ehorzketa ohituretan, agerian geratu denez Iruñeko Gaztelu Plazako nekropolian eta Tuterako Herreríaskoan. 


IX. mendetik aurrera, toki sakratuaren ondoan lurperatzeko ohituraren ondorioz, hiriguneetan elizetako nekropoliak sortzen hasi ziren. Hasiera batean elizaren inguruetara mugatu ziren, Nafarroan (Beriain, Etxauri edo Elo) orain gutxi indusketen xede izandako nekropoli askok erakusten dutenez. Barnealdea estamentu pribilegiatuentzat zen orduan (noblezia eta goi mailako kleroa), baina Erdi Aroaren amaieran errituak homogeneizatu eta elizen barnealdeak hilobiz bete ziren. Tradizioa erroturik egon zen XIX. mendearen hasiera arte.


Erakusketaren komisarioak Jesús Sesma Sesma, Jesús García Gazólaz eta Inés Tabar Sarrías dira, Nafarroako Gobernuko Ondare Historikoaren Zerbitzuko arkeologoak.  


Bisiten ordutegia: asteartetik larunbatera 9:30etik 14:00etara eta 17:00etatik 19:00etara; igandeak eta jaiegunak, 11:00etatik 14:00etara, eta astelehenetan eta 2007ko abenduaren 25ean, 2008ko urtarrilaren 1ean eta apirilaren 25ean itxita. Horrez gain, bisita gidatuak eginen dira, bere garaian iragarriko direnak. Katalogo bat egin da, 33 adituk -arkeologoak, ikertzaileak eta unibertsitateko irakasleak- egindako ekarpenekin. 


Erakusketaren aurrekontua 300.000 eurokoa da; horietatik 140.000 2007ko gastuen aurrekontu onetsiaren kargura eta gainerako 160.000 euroak 2008ko aurrekontuaren kargura.   

